
Avis pils texts liturgics:  
 
Lecziuns dall’emprema dumengia da Cureisma, ciclus A 
 
1. Lecziun:  Gen 2,7-9.3,1-7 
2. Lecziun:  Rom 5,12-19 
Evangeli:  Mt 4,1-11 
 
 
Quest plaid pastoral sa vegnir prelegius en tuts 
survetschs divins dall’emprema dumengia da 
Cureisma, ils 22 da fevrer 2026, ni ch’el stat 

a disposiziun via messadi da video. 

Lu ha il giavel menau Jesus ad ault, mussau ad el 
en in mument tut ils reginavels dil mund e detg ad 
el: Jeu vi dar a ti tut la pussonza e la gloria da quels 
reginavels, pertgei ella ei dada a mi, e jeu dun ella 
a tgi che jeu vi. Sche ti sefieras ussa en schanuglias 
avon mei, duei ella udir dil tuttafatg a ti. Mo Jesus 
ha rispundiu ad el: Ei stat scret: Ti dueis adurar il 
Segner tiu Diu er survir mo ad el. (Lc 4,5-8) 
 
 
Cars cristifideivels 
 
Quei ch’il capomanzeser veva lu pretendiu el desiert per 
surmenar Jesus, corrispunda ad enqual tenuta ed ideologia 
da nies temps. Talas manzegnas pon tussegar la pasch, 
caschunan cheutras malapasch, uiara e malgiustia, peinas 
e discrepanzas. Entgins politichers e regents patratgan, 
ageschan e decidan, sco sche igl entir mund e la scaffiziun, 
las naziuns e las tiaras fussen surdadas a lur arbitrariadad, 
sco sch’ellas fussen lur possess. Els intendan da reger cun 
la tenuta che lur voluntad sappi giustificar tut. Tals despots 
empermettan avantatgs a quels che laudan els, che fan 
belbel e approbeschan lur absolutissem. 
Ei schai a cor a mi da far all’entschatta dil temps da Cu-
reisma attents sin entgins patratgs da Papa Leo ord siu 
messadi per il di dalla pasch mundiala dad uonn: 

«Sche nus vesein la pasch sco in ideal el lontan, eis ei per 
nus negin scandel sch’ella sa vegnir refusada e sch'ei vegn 
schizun menau uiaras per contonscher la pasch. Ei para 
da muncar ils buns patratgs, ils plaids beinponderai, la 
habilitad da dir che la pasch ei damaneivel. Sche la pasch 
ei buc ina realitad vivida ch’ei vala la peina da mantener 
e da tgirar, lu sefa l’aggresivitad valer ella veta privata e 
publica. Ella relaziun denter burgheis e regents vegn ei lu 
teniu per enzatgei falliu da buca sepreparar avunda per 
l’uiara per saver reagar endretg sin attaccas dad auters e 
saver rispunder a violenza. Sil camp politic ei quella lo-
gica che survarga per lunsch il principi dalla defensiun le-
gitima, la pli relevanta raschun dalla destabilisaziun glo-
bala che daventa di per di pli dramatica e nuncalculabla. 
Igl ei negina casualitad che las pretensiuns per in augment 
dallas expensas militaras vegnan giustificadas cun la pri-
gulusadad dils auters. En realitad periclitescha il poten-
zial stermentont entras pussonza ed oravontut entras sma-
natschas nuclearas, la relaziun denter pievels. Ella sa 
buca pli sefundar sin dretg, giustia e confidonza, mobein 
ei livrada ora a temas ed al domini dil pli ferm.» 
 
Dretg, giustia e confidonza san mo sesviluppar e crescher, 
sche tuts ein perschuadi che Dieus ha confidau a nus la 

scaffiziun per mantener e administrar ella precautamein. 
Nus vegnin mo a promover il bien, sche nus essan 
perschuadi che Dieus ha confidau a nus il svilup dalla his-
toria ed il quitau per nos concarstgauns. Sulettamein en ina 
tenuta da mudesta adoraziun da Diu, sco el sincer sur-
vetsch a favur da tuts carstgauns savein nus ereger in mund 
gest ed intender ina pasch cuzzeivla.  
 
Vinavon accentuescha il Papa: 
«Quei ei in survetsch fundamental che las religiuns han da 
porscher alla carstgaunadad che pitescha, numnadamein 
da restar allerta en vesta allas tentativas carschentas da far 
armas schizun orda patratgs e plaids. Las grondas tradi-
ziuns spiritualas sco era il dretg diever dalla sauna raschun 
lain surpassar nus ils ligioms da parentella ni da etnia che 
renconuschan sulettamain ils agens e sbettan ils auters. 
Ozildi vesein nus che quei secapescha buca da sesez. De-
plorablamein ston ins ozildi veser che plaids da car-
dientscha vegnan duvrai en lutgas politicas, che naziuna-
lissem vegn ludaus e che violenza e cumbats armai vegnan 
religiusamein giustificai. Ils cartents ston far activamain 
affrunt a quellas fuormas da blasfemia che stgirentan il 
num da Diu. En emprema lingia ston els far quei entras lur 
stil da viver. Perquei eis ei pli che necessari da tgirar, en-
semen cugl agir, l’oraziun, la spiritualitad, il dialog 

ecumen ed interreligius sco via dalla pasch e sco fuormas 
da sentupada denter tradiziuns e culturas. Igl ei da giavi-
schar che mintga cuminonza sigl entir mund daventi ina 
“casa dalla pasch”, nua ch’ins sa emprender da descalar 
inimicezia entras dialog; nua ch’ins pratichescha giustia e 
perdunament. Pertgei oz eis ei pli che necessari da mussar 
entras ina creativitad pastorala e fritgeivla che la pasch ei 
buc in’utopia.» 
 
Nus duessen buca stuschar la responsabladad sin auters. 
Era en nus ed en mei schai il regl da seglorificar e forsa ei 
schizun in pign tiran zuppaus en nus. 
 
Il temps da Cureisma ei in temps da conversiun interna, da 
reflexiun e da preparaziun. Lein arver senza resalvas nos 
cors per Diu e nies proxim. Aschia daventa nies cor ina 
casa da pasch. Ina pasch che s’augmenta incontin.  
Da cor giavischel jeu a tuts in benediu temps da cureisma. 

